
Luõss-šeellmõõžž mieʹrräiggsaž ǩeâlddmõõžžâst Teänjooǥǥâst uʹvddem lääʹjj 

viõʹǩǩepuättmõš mâŋŋan – ministeria nuäjjââtt kueʹllšiiʹllʼjid 
 

Eeʹttiǩ-kåʹdd priimi tiuddsåbbar nuuʹbb ǩiõttʼtõõllmõõžžâst 31. vueʹssmannust luõss-šeellmõõžž 

mieʹrräiggsaž ǩeâlddmõõžž Teänjooǥǥâst kuõskki lääʹjjčuäjtõõzz. Njuhččmannust halltõõzz eʹtǩǩõõzz 

uuʹdeen arvvtõʹlleš, što lääʹǩǩ vuäitči pueʹtted viõʹǩǩe ǩieʹssmannu 1. peiʹvven. Tän poddsa aʹrvvõõzz 

mieʹldd lääʹǩǩ õõstči viõʹǩǩe šõddâd kuuitâǥ eman 7.6.2022. 

 

Lääʹjj viõʹǩǩe šõddmõõžž mâŋŋnummuš jååʹđat tõõzz, što Luõss-šeeʹllemǩiõlddi kuõskki meärrõõzz jiâ leäkku 

võl viõǥǥâst kueʹllšeeʹllempââʹj ääʹljeen 1. ǩieʹssmannu. Tän diõtt mädd- da meäʹcctäälministeria nuäjjââtt 

kueʹllšiiʹllʼjid Teän luõssnaaʹli suõjjeem diõtt. Teän luõssnääʹl liâ huânnʼnam viõkksânji da aʹrvvõõzzi mieʹldd 

puk luõss-šeellmõš leʹčči leiʹǧǧšeellmõš tän poodd. Miârâst joʹǩǩe maʹcci luõssmieʹrr lij samai vääʹnes, što 

ǩeâllʼjeei kueʹllšeellmõõžž vueʹlǧǧemsââʹj jiâ tiuddu, håʹt-i šeellmõš ij leʹčči ni vooʹps. Ministeria tuäivv, što 

vueʹjj tuõđâšvuõtt fiʹttjeʹčeš da håʹt-i luõss-šeeʹllemǩiõlddi kuõskki lääʹǩǩ ij leäkku võl viõǥǥâst, luõzz jeät täʹst 

huõlǩani vuâlǥče mieʹrrmeâldlažnalla šeeʹlled leʹbe väʹldded kueʹllkåddan.  

 

Mädd- da meäʹcctäällministeria teäʹddad Lääʹdd da Taarr kõskksaž saǥstõõllmõõžžin Teänjooǥǥ 

kueʹllšeellempââʹj 2022 kueʹllšeeʹllemrääʹjtõõzzin õsttâm lopp-puäđõõzz. Taarrin suåppum muttâz Teänjooǥǥ 

kueʹllšeeʹllem-meärrõõzzid kuõskeeʹl jeeʹres šlaaji ǥu luõss-šeellmõõžž šõʹdde viõʹǩǩe riikksuåvtõõzz 

asetõõzzin 6.5.2022. Asetõõzzin viõʹǩǩepuʹhttum påʹrddǩeeʹrj meâldlânji kueʹllšeellmõõžžâst seännum 

šeeʹllemneävv liâ jeeʹres ǥu luõzz da miârr-rääud šeellmõʹšše jurddum šeeʹllemneävv. Jânnmi kõõsk suåppum 

luõss-šeeʹllemǩiõlddi kuõskki meärrõõzz âʹlǧǧe tõi veeidsõsvuõđ diõtt čõõđted Lääʹdd beäʹlnn lääʹjj 

täässʼsižžen ij-ǥa lääiʹvab rääʹjtõõzzin vueʹǩǩen åårram riikksuåvtõõzz asetõõzz pääiʹǩ. Laaʹjjin puäʹđet 

ǩieʹldded luõss-šeellmõš da luõss-šeellmõʹšše miârktum neävvai âânnmõš Teänjooǥǥ čäccõõzzâst eeʹjjest 

2022, što Teän luõssnaaʹli viõkkšõs huânnʼnummuš vuåǯǯčeš årstõttum di rajjum õõudldõõzz luõssnaaʹli 

jällʼjummša da vuäǯǯmõššân ǩeâllʼjeei tässa. Taarrâst luõss-šeeʹllemǩiõld lij juʹn šõddâm viõʹǩǩe.  

 

Lââʹssen mädd- da meäʹcctäällministeria haaʹlad muuʹštʼted še kueʹllšeellmõʹšše õhttneei pirrõsvästtõõzz 

miârktõõzzâst, kååʹtt kätt västtõõzz luâđast da tõn määŋghämmsažvuõđâst, pirrõõzzâst da kulttuurääʹrbest. 

Pirrõõzz ǩeâllʼjeei âânnmõõžž vuâđđjurddji čõõđ viikkmõõžžâst âlgg väʹldded vuõiggvuõđmeâldlânji lokku 

še puõʹtti puõlvvõõǥǥi vueiʹtlvažvuõđ kueʹllšeellmõʹšše.  

 

Lââʹssteâđaid mädd- da meäʹcctäällministeriast: 

 

Vesa Ruusila, luâttskååttrdemtäällduumšeǩ, teʹl. 02951 62051, vesa.ruusila(at)gov.fi 

Tapio Hakaste, saǥstõõli veʹrǧǧneǩ, teʹl. 02951 62152, tapio.hakaste(at)gov.fi 


